
Blief bie dich
laot dich neit gek make
van die, die zo hel kwake
doog ’t wie mich

Blief bie dich

waat ze ouch van dich
zegke of dénke

’t kan dich neit krenke

Blief bie dich

waat ze ouch van dich vénje
hébbe ze ’t op dich gerich
laot dich neit benje

Blief bie dich

en pak gein boter oppe kop
dat is gein gezich

en hawte ze dich veur zot
Blief bie dich

Francois Cremers, Zitterd

Kwartet euver Waord

In de war

Klaor huur ich, verlaore in ein bed mit sjtaole sjtange, det Emes 6rges in de war is en det ken
gaar neet, allein gare ken in de war zien of in de knép mesjien. Emes in de knop is vraemp,
mer wat doon ich heej in ein kingerledikant mit um mich haer get vraemde luuj.

Ein van die vraemde zaet taenge 6s det hae Hans Bollebakker het. Dao gluif ich aevel gen
poés van. Ach Klaor, det is dae, dae zien dréaddjes in de kndp haet. Dae is in de war.

Aengerste

Zeej zeén ein aengers en kake:

‘Deve zien ut, moordenaers!’

Verpeunt oét ut niks, zjwart gemaak achternao gezaete, kepot gesjaote.
“Zeej zien vrek en sjtaele wiej de kraone!” zegke minse songer zeel
‘Inspirerende aengerste,laot mich neét allein,”

zaet ein dichteres.

Breit

Eine breie rogk rés op breie minse-vot
paerd verdrage breie ruterbatse

ein vrouw haet eine zoon

mit ein hiel breit intresse

eine mins zaet det zien beroep

hiel hiel hiel hel breit is

’t is um aan te zeén

de waereld wuurt inger.

Zalina

Zalina zonde in gleujend zank

Zalina waar ein Zjwaan die zjwumme kos
Zalina zanikde um ein Zoorsjtoflochbel
Zalina zjwalkde mit Zjwienkes

Zalina zoot in de zjweef mit Zjwallege
Zalina zong vur Zjwezerikke

Zalige Zalina van Zjwame

Zwies in den doeéd ame.

Godelieve van Gemen, Baolder

Quadrifoglio Verde

Deil 1: boe-in Jean Janse ziene oto in de prak rijt en nao
oongekinde huugde stijg

Duuster wolke pakde ziech same bove Mestreech wie Jean
Janse in zienen oto stapde um in Aoke sjeun te goon
koupe. In Duitsland waore de sjeun jummers goojekouper
en ze waore ouch vaan beter leer gemaak, wis Jean te
vertélle. Meh stiekem gong heer ouch gere de grens euver
umtot heer dao zoe hel es heer wouw euver d’n otoweeg
kos raoze. En zeker sinds heer ziech 'nen Alfa Romeo 33
Quadrifoglio Verde had aongesjaf waor ’t plezeer daovaan
allein mer groeter gewore. Hiel vid6l extra PK, extra brei
metaole velge, verlieg chassis en netuurlek Alfaroed. Want
al waor ’t daan geine Ferrari, ouch ’nen Alfa kés mer éin
kleur hobbe: knalroed. Quadrifoglio waor Italiaons veur
“Klavertje vier” dus dat més wel gelok bringe.

Jean waor al jaore op zeuk nao ’ne sportieven oto boemét
heer eindelek ouch ins bij ’t stopleech es ierste weg kos
sjdore en noe had heer twiedehands eine op de kop kinne
tikke. Heer had nog getwiefeld of heer neet toch 'ne VW
Golf GTI més hobbe, dee op pepier nog vlotter optrok. Meh
wie heer in Elsevier ’n advertentie had zien stoon mét es
teks: “Alfa Romeo, het verschil tussen Autobahn en Auto-
strada”, waor heer verkoch. Es heer noe door ’t Ruhrge-
beed sjeesde zaog heer gein febrikke meh Toscaonse heu-
vels, gein sjouwe meh cypresse.

Veer spreke euver d’n tied tot aon de grens nog ederein ge-
controleerd woort en Jean waor daan ouch behuurlek
pisseg wie heer ziech eve veur Heerle realiseerde tot heer
zie paspoort thoes had laote ligke. Zeker este mét smokkel-
waor trok wouws koste dat mer beter bij diech hébbe. Dus
umgedrejd trok nao Mestreech en vaan de gif neet al te
lankzaam. Eve veur Mestreech zaog Jean de sjoor al
haange. Meh wie heer obbins e gordijn vaan rege binnerijde
kaom dat toch nog es ’'n verrassing. Es ofste bij USA Car-
wash de wasstraot inrijdes, meh daan mét mie es hoonderd
per oor. Jean zaog op slaag niks mie. P>

auwerdom sjoert
leéve verjeet
boesezie basjt
jezich

zoeéwie me
jezieé weed
zoe€éwie me

’t wilt

applaus bewongeroeng
dat jezich verjeet

e sjpeijelbild i sjerve
wat bliet ing lies

mit durchblik

noa die iech

zoeé wie me

dat noeéts zoog

zoe€ wie me

wirklieg is

leéve i blui

mieé wie boesezie

zing dans

jef leefde

sjenke is mieé wie krieje
laach sjtroal

jezich um va tse haode

i joare sjtroalend aod

Wim Heijmans, Kirchroa

ouderdom schuurt
leven vergaat
buitenkant barst
gezicht

zoals men

gezien wordt

zoals men

het wil

applaus bewondering

dat gezicht vergaat

een spiegelbeeld in scherven
wat blijft een lijst

met doorkijk

naar je ik

zoals men

dat nooit zag

zoals men

werkelijk is

leven in bloei

meer dan buitenkant

zing dans

geef liefde

schenken is meer dan krijgen
lach straal

gezicht om van te houden

in jaren stralend oud

Es fanfares en hermenieje
neit besjtonge

waar dat ein gegaeve dat ich betreurde, .
meziek sjtorf oet, wie mit dinosauriérs gebeurde.
Wo maakde me kénnis mit ein instremént?

Lék 't mich oet es geer dat ként.

Klarinét, tromboon, dwaesjfluit, saxofoon,

traot, tuba, wie mét ich dat doon? !
Conservatoriums sjlote hun deure,

wo moosj me haer veur 't meziekgebeure? !

Ein processie zonger hermenie,

is wie frit zonger mayonaise d’rbie,
zénger Sint Joep, Sint Jan, De Phil,
woort ’t in Zitterd sjtil, gans sjtil.

Wae brach nég éns ein serenaat,

sjtong in d'n optoch muzikaal paraat?

De sjtraote leke déks oetgesjtérve,

de sfeer waar bie ménnig fees weg, bedérve.

Uberhaupt, zénger meziek, wat waar ’t laeve? s =
Aeve dood en sjtil es de dood,

sjoon muzikale klanke, veur mich ein gegaeve,
ich hob ze neudig wie water en brood.

Zonger meziek, André Rieu, wae zou 'm kénne?
Zonger leidjes mit Sinterklaos, dat waar wénne,
geine meziek van de Beatles, Beethoven, Bach,
zénger zank mit Krismes gein ‘Sjtille Nach’.
I
Ich geneit van de sjtilte in de natuur, ein gezéndj gebeure,
mer muzikante en zengesj, laot gerds van uch heure,
sjone meziek masseiert mien gemoud,
maak mich gelokkig, deit mich richtig goud.

Phil Schaeken, Zitterd





OEBPS/image/Oet_'t_Zuuje_Jan_Verboogen_.jpg
OET 'T ZUUJE

‘Van dichten comt mi cleine bate.
Die liede raden mi dat ict late’

Waat zal ich schriéve, weurd mer al te dek vervleége,
daorum ouch hi-j dan mer weer baeter gezweége?

Nein, zegk ich, waat geschreéve, det zal ieérder blieve,
en daorum gaon ich ouch néw weer drek aan ’t schriéve.
In ’t Letién: ‘Verba volent, scripta manent’.

Wiés weurd, zuj stelle mich vrieét kontént: 32
Waat gesprodken es, dek eineweeg zal vergaon, &
geschreéve weurd meistentiéds langer bestaon.
Limburgs, mien moddertaal, mich alzelaeve aangeboore,
inne weeg gelagdj, mie laeve lank, neet gieét verloore.
Mien moddertaal, 4l mien laevesdaag, ich laot ze neet valle. Le
Van alle kantje gaajtj 't mich toch Ni-jwieérts te konne kalle. 3
Mich mette papleépel ingegaeve hieél mie laéve, 2
zooj ich det oeéts vanzelaéve aaf motte gaéve?
Limburgers, vae heite te zinge, langzaam tuintj dae kal:
Veuropgezatte meininge, tej, zoeé es hieél dek ’t geval.
‘Waar der vaad’ren schone taal klinkt met held’re kracht’.
In ’t ‘Zuiden des lands’, zingendjes waertj det gezagdj.

Dae kal, haotj ’m in ieére, gaeftj 'm in gei geval priés,
dees reégels moge daovan gaeven ’t tastbaar bewiés:

Plat kalle, aojerwéts, achterhaaldj, taalachterstandj?
Groeéte zeiver volges mich, onverstandj nommenant;j!

As weurd zeen vergange, 't ie€wig zwiége kumtj nao veiire, :
dan d’aoj waorheid mer nao boete kiimtj en maag gebetire: ~
Weurd zeen vergankelik, mette windj wejje ze drie€ ewég al te dek,
mer geschreéven altiéd bliftj: ‘Platbook noeéts oet’, waat ich uch zegk!
Det woeéj ich uch efkes oetlekge, in Ni-jwieérter spraok verduutse,
neet zoeémer, waat dachdje, mer mette ‘couleur locale’ van ’t ‘Zuuje’...

Jan Verboogen, Ni-jwieért/Hamont-Achel (B) 3

Kupershook

Oktober. 't Naojaor begint te oefene. Oetergaons hoot det gedoons
vreuger. De buim doon zich lankzaam oet, ’t leech verluus van d’n
duuster, en oos toos sjrief dao get euver: ze drejje 6s ei raad veur

d’ouge.

Har Sniekers deej d’ouge toew. Jaja, hae zoot zaolig op ein wolk, zoog
anger wolke veurbiej drieve. Kiek: Ingelandj! Hae zoog Nieuw-Guinea
en doe dach d’r, dink ich: Suriname. Dao hauw einen aoje collega
gezaete, es pater salesiaan. Dae sjreef toch gedichter?

Gewies. Hae sjikde sebiet ein hampel, Jan Verboogen, oet Ni-jwieért.
Salesiaan: waat ei prachtig waord, wied sjoener es salesman. Dan
hobbe v’r nag twie sonnette: Veldgewas geit alle kantje op.

Wiejer vaol proza. Nieks mis mit, wiewaal Veldgewas begos is veur de
bevordering (hébbe v’r dao gein good waord veur?) van poézie in ’t Lim-
burgs. Limburgs? Me houwt zich allewiel de gelierde kép in waat noe
waorlik, ech, good, persies Limburgs is. Det mot me weite veur wen de
euverheid hédr veursjrifte en geweun breve ouch in ’t Limburgs mot
deile, krek wie in Fryslan.

Veldgewas sjteit dao gans boete. Waem levert al die euverheidswaord?
Veurdeurdeiler gong nag waal, mae dae is d’r neet mie. Wo eine
sjiekeme veurdeurdeiler woonde, det kos me zeen aan de energienota.
Ich weit nag van ’t waord sjtroumverkoup, det woor de PLEM. Dae ver-
koch gein gaas of water. Ich héb dao nieks mie mit. Waal gaer ei klein
verhéolke, zkv’ke, euver de leste maondje van d’n aorlog, wie geine
sjtroum woor, euver de kerbietlamp en dok zelfgemaakde kaerse

Veurdeil van kérte sjtokskes proza, vreuger
prozagedichter geneump, is det me neet nao
riemwaord hoof te zeuke. Me kan baeter nao
prachtige beeldje zeuke, taalda-da’s, det is waat
me heurt wen eine kuupwazeleer (b’redner) mit
ein sjrikkelik sjieke wiets (?) de zaal aan d’r
Toon Shakespeare duit dinke. Enne, kint geer
det beeldj van toos nag, euver de lenjer
die laeger en laeger waere?
Sjtevele songer bein.

Wim Kuipers

Zomeraovendj in de gaard

Gezaeteldj op 'n wolk van zaligheid
146n ich achteruuever in de luie stool.

Kiek, dao drieftj Ingelandj vuuerbie

en wiejer-op kumtj Nieuw Guinea mét ziene Vogelkop.
Bali, Lombok, Sumbawa, Sumba, Flores, Timor...

de ganse rie dreun ich op

krek wie de ieéste zin van de lés Frans:

Papa fume une pipe.

Bordeaux, Dax, Orléans,

wiaord die ich op de radio huuerdje -

de doeve zeen gelosj.

Bie de bure baoktj 'n wéch,

te meug, te werm 6m te slaope.
Oet ’'ne wage kreuntj

Paradise by the dashboardlight.

Wie mét oetgestoeake vaere van ne pauwhaan
zaktj de zomerzon roead achter de kestaanjeleboum.

Onger zilvere ouge van de nach
geit de vlaermoes op jach.

Har Sniekers, Thoear

y

’t Lena, e verhaol va vreuger (1)

Op g'n dorp goof ’t 'n 6ngetrouwde vrow, 't Lena, va 30 jaor. t How
waal ins sjans gat, meh d’r waor génne vriejer blieve plekke. Erg vong
’t dat neet, want zoeé waor ’t vrie 6m te gao woeé€ 't wool en te doeé
woeé 't zin i how.

’t Waor d’r tied dat d’r bekker en d’r mélkboer nog aa de duuer
kaome. Dr bekker jeekere vriedig, meh d’r melkboer 6m d’r daag. Da
zat 't Lena de laeg flesj (of flessje) aa de duuer en d’r mélkboer toesjde
die 6m vuuer ein vol (of volle).

Op zaoterdig woeért vuuer de mélk betaald. Da loog vuuer de duuer 'n
envelop woeé ’t Lena ’t geld how i-gedao. Zoeé hofde d’r mélkboer neet
aa te belle.

Noe gebuuerde ’t op énne zaoterdig datter gein envelop loog.

Dao klop get neet, dach d’r mélkboer en belde aa. Va binne hoeért
hae 'n sjtum zégke: ‘Kéom maer i, de duuer is aope.” Hae leep nao
binne. Ich bin i de kuueke’, hoeért hae de sjtum weér. Hae gong op ’t
geluid aaf en dao zoot 't Lena i de kuueke i zie nachkleid aa de taofel
zich 'n tas tieé te dringke.

‘Wie ich gein envelop zoog liegke, dach ich datter
get gaonde waor en dao-6m hob ich aa-gebeld’
zag d’r mélkboer. ‘Dat is good’, zag 't Lena. ‘Ich
hoéb mich vamoérge versjlaope en mich nog neet
fatsoenlik aa-gedao. Wach, ich zal de envelop
gao pakke’. En ’t sjting op.

Wie 't de kuueke oetleep 6m nao de kamer te
gao kieé¢k d’r mélkboer haém nao. Noe pas
vool ’t ‘'m op dat ’t Lena e good figuur how.
Flot sjéddelde hae dae gedanke va zich aaf.
Dat hoeért neet 6m zoeé uuever klante te
pragkedingke.

’t Lena kaom trik de kuueke i mit de envelop.
Wie 't die aa-raekde versjtapde ’t zich en vool
baws i de erm va d’r mélkboer...

...geit wierp

’t Lena, e verhaol va vreuger (2)

D’r mélkboer vong ’t Lena op, dat zien heng ém d’r nagk van haém
how gelag 6m neet te valle. ’t Lief van 't Lena waor taege zien bros
gedrék en waeges 't dun nachkleid good te veule. Enne frissje ple-
zeerige ruuek kroeép zien naaslddker i. 'n Vrow zoeé nao, dat waor
énne toer gelijje dat hae dat gesjpuuerd how.

Wat rik ’t lekker, dach hae, en wat veult dat good. Ja, kém! Hae
waor neet va sjtein. En daobie énne man en ouch nog ins jongkgezél,
al waor hae 32. Meh ’t Lena waor ouch énne klant en da maog nieks
verkieérds passere. Kal igge dorp is waal ’t 1étste dat énne midde-
sjtaonder zich kint permietere.

Wie ’t Lena i zien erm vool how hae énbew6s zien heng om ’t middel
van ’t Lena gesjlage. Wat noe gedao? Allebeij woste ze neet wat ze
moste doeé en zoeé bleve ze e tlirke sjtao. Ze verreurde zich neet.
Doew glietsjde de envelop oet de heng van ’t Lena en vool op d’r be-
taegelde vloer va de kuueke.

Mit d’r klaatsj van ’t los geld op d’r gond kaom d’r bezej bie allebeij
triik en leete ze zich los.

D’r mélkboer kalde es ie€sjte; ‘'t Sjpiet mich’,
zag hae, ‘dat ich mien erm 6ém dich how.” ‘Nae,

’t waor mien sjout,” zag ’t Lena,‘meh wie ich
omkwinkelde wool ich mich 6rges aa vaspakke
en doe sjtings dao toevallig.” 't Lachde. ‘Ich houp
neet dasse 't vervaelend vongs.’

Baw how hae gezag “kéntraer”, meh hae hool
zich nog jus i en zag: ‘Nae, ich bin froeé dat
ich op de géw plek sjting zoe€ dasse neet vools.’

Hienao boékde hae zich 6m de envelop op te
rape. Ich wunsj dich nog énne géwwe
zaoterdig en zondig’, zag hae en makde zich
nao boete...

...geit wier (in november) »

Antoon Brouns, Klumme

Heer wis evels wat heer mos doen: stuur steveg vashaw-
we, koppeling intrappe, neet nao links of rechs sture en
veural neet remme. Tot ziene sjrik zaog heer op ’t léste
momint vlak veurziech twie remleechte fél opgleuje. Um
’n bétsing te veurkoume zaot niks anders drop es toch
mer nao links te sture. Dat had heer beter neet kinne
doen. Wie zien raajer weer grip op de weeg kraoge stoonte
die dweers op de rijriechting. Vaan ’t ein op ’t ander
momint drejde d’n Alfa Romeo wie 'n kékkerel euver d’n
otoweeg.

Jean woort mét geweld in ziene stool van links nao rechs
geslingerd en mds dinke aon de G-krachte boe-euver heer
Formuul 1 coureurs wel ins huurde praote. Vreemp gendg
rappeleerde heer ziech ouch nog tot heer al ins ieder zoe-
zelfde geveul had gehad: in de Python in de Efteling. Meh
in dit geval waor d’n aofloup vaan de reis get minder
zeker. Z’nen oto knalde iers links tege de rajl, caram-
bolleerde trok de weeg op en vloog daonao aon de rechter-
kant euver de rajl eweg de loch in. Heer klampde ziech
vas aon ’t stuur, doog zien ouge touw en ’ne sndk vaan
angs oontsnapde hioém.

Wie heer zien ouge weer dorfde opedoen zaog heer tot
heer al mer hoeger de loch in vloog. Vaan groete huugde
zaog heer de otoweeg oonder ziech ligke. In ’ne reflex
graajde heer nao ’t stuur vaan z’nen oto meh tot z’ne sjrik
waor dat norgens te vinde. Heer had vaan dao evels wel e
prachteg oetziech op Mestreech. In de veerte zaog heer de
betonnen tore vaan de kérk vaan Nazareth, boe heer ver-
leie week nog nao de begraffenis vaan 'ne noonk waor
gewees. Esof ’t zoe moés zien vloog heer es vaanzelf in de
riechting vaan die kérk. Wie heer korterbij kaom zaog
heer evels tot zien verwoondering tot de kérk verdwene
waor. Allein d’n tore stoont nog euvereind en boe de kérk
had gestande waor noe e flatgbouw.

Volgende kier: wie Jean Janse Mestreech vaan bove zuut
en vreempde machiensjes zuut vlege

Saturator, Mestreech

’t Greun van boum en sjtroek weurd langksaam vaal
En bloome buige zich tot bie de grond

Es of zie in de sjoanste bloome-zaal

’n Reveraose maake es aafsjiedskond.

’t Fruit is noe geplogk, d’n ougs op sjuur
En sjtoppelvelde zin weer 6mgeploog;

’t Aerpelkroed woord prooi van ’t aope vuur
Mit penetrante sjtangk, dae alom vloog.
D’n ougs waor riekelik en gaaf dit jaor,

’t Waer goof raege, ouch toereikend zén;
Dat eeder hel més wirke? Gei bezjwaor,
Want gans de boeresamelaeving won.

De aerde guuf genég veur eederein,

Mé in verdeiling hoes ’t heit venijn.

Jacques Aussems, Baek

hakepeare’s Sonnets hob _
ich 154 sonneétte in de Baeker sjpraok gedich
euver Limborgse énderwerrepe. Veur Veldge-

-

was nummer 104 - Jacques Aussems.

sjtil te zeen

sjtil te zeen inne naojaorszén
aan wermte gein gemis

’t raad veur ouge
van altied kinne blieve
in bleuj die 6neindig is
sjtil te zeen inne naojaorszén

inne sjeem sjoele de sjdaop
heel gelaote - kéntent

’t sezoen kreeg alle kanse
...enne mogke danse

toos, postert






OEBPS/image/Colofon.jpg
COLOFON

Veldgewas is e blaad
veur en euver Oos Taal,
de Limburgse taol. Veer
publicere gediechte en
verhaole in ’t Limburgs
vaan sjrijvers oet de
ganse provincie en dao-
boete.

Grameers sjat in kattenate sjolk geraap
tosse eier eikels neut en paere veur de verke
taal die wuult en poejak, al waat zjwaak is
ongergrundjs de wintjer door de lintje,
en versjteinde sjtaej nao boete bringk;
taal die zingk en zaet waat waor is,
nag neet klaor is veur Opke Dopke
Kroekesjtopke, taal die baok en puunt
die sjpas en loestigs mit alaafs en buut
die op ’t Belsj zich nao d’n Um sjuut,
die torf en kezel koempels kaole goof
veur verhaole biej de sjtoof, die blog en twittert
mit de sjitter van det lank Moderlintj
Niers Zjwaam Jeker Keutelbaek naeve Vesder

Lesder aan waerse zoster Mozel binjt.

Wim Kuipers, Neel

Vertaling oet het Spaans in het Aelses door Luc de

Rooy - Alejandro Zambra (1974) is ein van de inter- ' 9
Liat

essantste Sjileense sjrievers van dit moment. Zien
beuk zeen in mjérdere tale vertaald. Luc de Rooy
vertaalde zos beuk van haém in"het Holles.






